
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

গীতবিতান
৭৩৩




কর্মের-কলরব-ক্লান্ত,

করো তব অন্তর শান্ত।

চিত্ত-আসন দাও মেলে, নাই যদি দর্শন পেলে

আঁধারে মিলিবে তাঁর স্পর্শ—

হর্ষে জাগায়ে দিবে প্রাণ।






 ৬ মাঘ ১৩৩৪






৯








আমার একটি কথা বাশি জানে, বাঁশিই জানে।

ভরে রইল বুকের তলা, কারো কাছে হয় নি বলা,

কেবল বলে গেলেম বাঁশির কানে কানে।



আমার চোখে ঘুম ছিল না গভীর রাতে,

চেয়ে ছিলেম চেয়ে থাকা তারার সাথে।

এমনি গেল সারা রাতি, পাই নি আমার জাগার সাথি—

বাঁশিটিরে জাগিয়ে গেলেম গানে






শান্তিনিকেতন

ভাদ্র [১৩২২]









১০








সে কোন্ বনের হরিণ ছিল আমার মনে,

কে তারে বাঁধল অকারণে!

গতিরাগের সে ছিল গান, আলোছায়ার সে ছিল প্রাণ,

আকাশকে সে চমকে দিত বনে।

কে তারে বাঁধল অকারণে।



মেঘলা দিনের আকুলতা বাজিয়ে যেত পায়ে

তমাল-ছায়ে-ছায়ে।

ফাল্গুনে সে পিয়াল-তলায় কে জানিত কোথায় পলায়

দখিন হাওয়ার চঞ্চলতার সনে।

কে তারে বাঁধন অকারণে।






 [১৩২৪]

